
হেমচন্দ্র-গ্রন্থাবলী





পৃথিবী-ভিতরে দ্বিতীয় রতন
কে আছে তেমন আর—

হীরা মণি হেম চিকণ মৃত্তিকা,
কেবল যখের ভার!"

বাজিছে কোথাও জয় জয় নাদে
গম্ভীর দুন্দুভি-স্বর,

চলে প্রাণিগণ করিয়া সঙ্গীত
কম্পিত মেদিনী’পর!

বলে “প্রভাকর আজি কি সুন্দর
হেরিতে গগন-ভালে,

আজি মত্ত নদী মাতঙ্গ-বিক্রমে
হের কি তরঙ্গ ঢালে!

আজি রে প্রতাপ প্রভঞ্জন তোর
হেরিতে আনন্দ কত,

আজি ধরা তব হেরি অবয়ব
কিবা সুখ অবিরত!

তোল হৈম ধ্বজা গগনের কোলে
কেতনে বিদ্যুৎ জ্বাল—

লেখ ধরাতলে কৃপাণের মুখে
মানব জিনিবে কাল;”

বলিয়া সুসজ্জ তুরঙ্গ-উপরে
ভর করি কত জন,

চলে দ্রুতবেগে শাণিত কৃপাণ
করে করি আকর্ষণ।

দশ দিক্ হৈতে কত হেনরূপ
সঙ্গীত শুনিতে পাই;

হরষ উল্লাসে উন্মত্ত পরাণ
প্রাণী হেরি যত যাই।

যথা সে জাহ্নবী তরঙ্গ নির্ম্মল
ছাড়িয়া শিখরতল,

